
Pilak angni Ka·sara Mes Nirikgipa aro Rongtalgipa Mondolini Bebera·giparang 

Pagipa Dehipa aro Gisik Rongtalgipa, Saksangipa Isol Jehovani bimingo, Amen † 

Kristo Tangchapil·aha! 

Robibar salara an·ching giljana dingtangmanchagipa sal ong·a. An·ching Mission Sunday-ko maniengon apsan 

joljol dake Pentecoast-ko manijolna gita cholko man·enga, ia minggniko manianian apsandake an·chingko ia 

A·gilsako Isolni okamniko aro Uni an·chingna on·gimin daitoko gisik ra·ani ong·a. 

Mision Sunday:  Tanga aro Siona kingking okamniko man·ani (Galatiatangna 2:20)  

Mission sundayni salko beben bilsi gimikna tarigipa calendero janapa dongja, Indiba Gisik Rongtalgipa 

an·chingni mongsongarangko dakna gita ia A·gilsako gisik ra·ata. An·chingni ia A·gilsako janggi tanganiara 

ramram janggi tange sina mangmang ong·ja, indiba sikap tangkap Kristoko ja·riknasa ong·a. indake aganengon, 

je dake Kristoni sningggiparang jarikaha; uan dake apsan an·chingba Uni ja·kolko ja·rikaniko miksonga. Beben 

an·ching an·tangtangni be·enni aro manderangni namnika gitasa okumu chakani aro bi·anirangko daka, indiba 

an·ching name gisikni gita dakja. Uni gimin an·ching Isolni okgamgiminrang ong·e, nama kattarangko 

manderangna aganparake uamangko Isolni ka·saani aro bebe ong·aniko cha·tote nikatna gita nanga aro 

tom·tomaniona ra·bapilna gita nanga. 

Hai an·ching da·alo an·chngni mondolini depante demichikrangko niatna, jerangan Isolni okamaniko knachake 

da·alo Kamalrang aro on·kangimin nogiparang aganprakgiparang uamang dingtang dingtang biaprango 

jekai song gittim aro songjimarango aro gipin a·songrango Isolna dangdike on·enga. Uni gimin, hai an·ching 

pangnan uamangna Isolo bianiko dakrongna, jedakode uamang pangnan gisikni aro be·enni gita bilakataniko 

man·e katchae aro jajaaniko man·gija pangnan kim·kim ong·e Isolna dangdikna gita man·gen; uandake, hai 

an·ching uamangni pilak kam ka·anirangna dakchakgiparang ong·na, jedakode uamangni pilak kangal 

cha·asigipa aro songadam nokadamrango kam ka·anio aro an·chingni nama kattako skie ra·chakramrango kam 

ka·anirang bite gnanggipa ong·gen.  

Indake, chinga mongsongbate na·simangni bi·aniko nangnikanira, jerangan an·chingni seminaryo poraiengipa 

an·chingni jongipa nogiparang an·tangtangko Isolna aro manderangna dangdike on·na gita tarienga uamangna 

ong·a aro an·chingni mondolini chadamberangna Isolo bi·na nangchongmota, jedakode uamang Isolni An·tangni 

kamko ka·na okamaniko knachakgen aro ka·donggiparang ong·gen, “Iakai anga, angko watatbo”( Isaia 5:8). 

Pentecost: Bilko man·anian saki ong·a (Watatarang 1:8, Johon20:22, Mark16:17-18, Luke 10:9) 

Pentacostni salan Sninggiparangni kosako Gisik Rongtalgipa watatani salko mania sal ong·a, Kristoni nama 

kattarangko ra·angna bilko on·ani ong·a. ‘pilak jatnan namako dakani’ Watatarang10:38). Ia pilakko dakaniara 

Jisuni sningiparangni somoiosan ongja, -ian an·chingni Isolni a·bao kamko ka·chakkataninaba ong·a.  



Gisik Rongtalgipako sninggipa aro kamalrangnasan on·aija, Gisik Rongtalgipako an·ching sakantinan bilko 

man·e sakiko on·china gita on·aha. Jensomoio an·chingni noksul nokripengo saoba saa dinganiko aro duk 

jajrenganiko man·engon, an·chingara an·senganiko man·na gita uamangna bi·na okamaniko man·aha. Saoba 

dakchakaniko nangenggipako nikon, an·chingara uamangna dakchakaniko on·gipa ong·na nanga. Saoba saksan 

ong·e sikdikdik duk aro sikkimaniko man·enggipa mandeko nikon, an·ching uamangna kristochi katchan 

ka·dimeaniko on·na nanga. Giljara nokko rika mangmang ong·ja, ian na·a ong·a. Isolni dedrang sakanti ong·a, 

kristoni bimingchi napolaniko man·giminrang ong·a aro gisik Rongtalgipani gapataniko man·giminrang ong·a, 

aro pilak a·kitikbriona Kristoni nama kattako aganprakna watataniko man·giminrang ong·a.  

Hai an·ching an·chingni mondolini gipin a·songrango kam ka·enggipanaba Isolo bi·na, mongsongbate, Liberia, 

Africani Rwanda, aro dingtang dingtang biaprango jerangon an·ching kamrangko ka·na a·bachengenga.  Chinga 

re·baenggipa bilsini gisepo an·chingni nogipa jonggiparang jerangan an·tangni janggi tanganiko Isolna 

dangdikna on·kangaha, uamangchin ge·chiking a·songrangona Isolni kattarangko ra·angna ka·dongenga. Uni 

gimin ka·sapae ua miksonganirangna Isolo bi·bo,  jedakode an·tangtangni ka·tongko bamate Isolna aro 

manderangna dangdike on·na gita ong·katgiparangko watatna gita man·gen.   

Watatarangni kalimani manianian: An·chingko okamaniko gital daktaiani ong·a. 

Pentecostko chanchape, an·chingni mondolini Watatarangni kalimaniko manianio antigni man·chapa. Ia 

somoirangan an·chingko sninggiparangni an·tangtangko Kristona on·kange kam ka·aniko nikate didianiko on·a 

aro ia somoirangan je an·chingni jonggipa nogiparang Isolni a·bao kamko ka·na gita skie ra·a matchotahachim, 

uamangko to nonge Isolni a·bao kamrangko ka·chakatatna gita watatani ong·a. Uni gimin ia antini gisepo sastro 

poraina gita somoirangko jakkalbo, aro mondolini wattatengipa kamrangni gimin chanchibewalbo, haida na·a 

solkarini gita kamko ka·gipa aro skul college poraigiparang aro chadame aro buchuma budepa ong·naba gnang, 

Isolo bi·bo jedakode Ua nang·ko Uni kamko ka·na okamaniko man·gen. Jedake Charles Spurgeon ua aganaha, “ 

nang·ko Isol an·tangni nokkol ong·china okamaniko man·ahaode, saksa Raja ong·jachina champengnabe.” 

Uni gimin, ia pentecost somoi an·ching nokdangrangna mondolina aro sakprakprakna tangchapilani aro gital 

ong·e nama kattako aganprakna re·chakatani ong·china. Uandake an·ching sakantian Gisik Rongtalgipachi 

gapataniko man·china, sakantion ka·saani, ka·dongani aro manderangna Isolni nama kattako aganprakna 

tarigiparang ong·china.  

Je Gitel Jisuan watatarangko okamahachim aro uamangni kosako Gisik Rongtalgipako gapatahachim aro Jean 

uamangko nama kattako aganprakchina gita A·gilsak gimikchi watataha, Uan an·chingnaba patichina aro 

watatchina. Isolsano Isol Gittamgipa, Pagipa Degipa aro Gisik Rongtalgipa, an·chingko pangnan watgalgija uni 

ka·sachakanio dilangchina, Je Gisik Rongtalgipaan janggiko on·gipa aro sninggiparangni kosako  Gisik 

Rongtalgipako watatahachim, an·chingni mondolini kosakoba watate bilakaniko on·china aro pilak Isolna kamko 

ka·anio bilakataniko man·china. Pilak rongtalgiparang aro Metra Mariam Isolni ma·gipani mol·molchakanichi 

Isolna aro manderangna dangdikanio chel·chakaniko aro bilakataniko man·china, da·o aro pangnajolnan. Amen. 

 Na·simangni pagipan ka·sani aro bi·anirang.  

